
Қазақстан Республикасы Парламенті Мәжілісінің
Экономикалық реформа және өңірлік даму комитетінің «Инвестициялық жобаларға жер учаскелерін алу тетігін қайта қарау» тақырыбындағы тақырыптық отырысына 
АНЫҚТАМА

Жер кодексінің 48-бабының 1-тармағына сәйкес, жер учаскесі немесе жер учаскесін жалға алу құқығы Кәсіпкерлік кодекстің 284-бабына сәйкес инвестициялық жобаларды іске асыру үшін берілген жағдайларды қоспағанда, мемлекеттік меншіктегі және жер пайдалануға берілмеген жер учаскелері немесе жер учаскелерін жалға алу құқығы сауда-саттықта (аукциондарда) жүзеге асырылады.
Сыртқы істер министрінің 2021 жылғы 27 желтоқсандағы №11-1-4/590 Бұйрығымен бекітілген Мемлекеттік меншіктен жер учаскелерін беру үшін инвестициялық жобаны айқындау қағидаларында (бұдан әрі – Қағидалар) жергілікті атқарушы органдардың мемлекеттік меншіктен жер учаскелерін беру тәртібі айқындалған.
Алайда, Сыртқы істер министрлігінің ақпараты бойынша, бүгінгі таңда жергілікті атқарушы органдармен осы Қағидалар шеңберінде инвестициялар көлемінің жоғары шегі себебінен АЕК-тің кемінде 2 миллион еселенген (6,9 млрд.теңге) мөлшерінде жер учаскелері берілмеді.
Бұл ретте, Кәсіпкерлік кодекстің 284-бабында инвестициялық жобалар үшін инвестициялардың шекті сомалары белгіленбеген. Мұндай талаптар инвестициялық басым жобалар іске асырылған жағдайда белгіленеді, өйткені мұндай жобалар бойынша инвестициялық келісімшарттар шеңберінде Салық кодексіне сәйкес салық төлеуден босату беріледі.
Сонымен қатар, Кәсіпкерлік кодекстің 283 және 288-баптарына сәйкес инвестициялық жобалар мен инвестициялық басым жобаларды іске асыру үшін инвестициялық келісімшарттар арқылы заттай гранттар түріндегі преференциялар, оның ішінде жер учаскелері беріледі (жерден басқа заттай гранттарға ғимараттар, құрылыстар, машиналар мен жабдықтар, есептеу техникасы, өлшеу және реттеуші аспаптар мен құрылғылар, көлік құралдары жатады (жеңіл автокөлікті қоспағанда), өндірістік және шаруашылық мүкәммал).
Осылайша, бұл Қағидалар инвестициялық преференциялар беру шарттарына жатпайды.
Ең үлкен әлеуметтік-экономикалық әсері бар жобаларды іріктеу және өңірлердің экономикасын әртараптандыру мақсатында Сыртқы істер министрлігі инвестициялар көлемі бойынша АЕК-тің 150 мың еселенген мөлшерінен кем емес (517,5 млн.теңге) талап қоюды ұсынады.
Сондай-ақ, Қағидаларда сұратылып отырған жер учаскесінің ең жоғары құны бойынша талап белгіленген, ол инвестициялар көлемінің 20% аспауға тиіс (инвестициялар көлемі 517,5 млн. теңге болған кезде жер учаскесінің құны 103,5 млн. теңгеден аспауға тиіс),бұл инвесторды неғұрлым ірі және/немесе қымбат учаске алу үшін көбірек инвестицияларды жүзеге асыруға ынталандырады.
Осылайша, Сыртқы істер министрлігінің талап етілетін инвестициялар көлемін АЕК-тің 2 миллион еселенген мөлшерінен АЕК-тің 150 мың еселенген мөлшеріне дейін азайту жөніндегі ұсынысын қолдауға болады деп санаймыз.
